
 起诵仪 

香赞 

（一遍） 

炉香乍爇.法界蒙薰.诸佛海会悉遥闻.随处

结祥云.诚意方殷.诸佛现全身. 
 

（合掌三称）南無香云盖菩萨摩诃萨  

（合掌三称） 南无本师释迦牟尼佛

开经偈 

（一遍） 

无上甚深微妙法 百千万劫难遭遇 

我今见闻得受持 愿解如来真实义 

佛说龙施女经 

吴月支国优婆塞支谦译
1
 

 

闻如是： 

一时，佛游于维耶离奈氏树园，与大比丘众

千二百五十人俱，及五百众菩萨。 

佛以晨旦，著衣持钵，入城分卫，众会皆从。

诸天龙神，香、华、伎乐倍于常时。 

佛到长者须福门外。须福有女，名曰龙施，

厥年十四，时在浴室澡浴、涂香、著好衣。为佛

眉间毫相之光，照七重楼上，东向见佛在门外住，

容貌端正，如星中有月，奇相众好，金色从容，

诸根寂定。女大欢喜，则自念言：“今得见佛及

众弟子，当以发意作菩萨行。愿令我得道如佛！” 

魔见女发大意，心为不乐，念言：“是女今

兴大福及欲求佛，必过我界，多度人民。今我当

往坏其道意。” 

魔便下，化作女父形像2，被服，谓龙施言：

“今所念者大重。佛道难得，亿百千劫勤劳不懈

然后乃成。今世幸有佛，不如求罗汉。既要易得，

                                                             
1 大正藏：吴月氏优婆塞支谦译 
2 大正藏：象；永乐北藏及龙藏：像 

且俱度世泥洹无异。何为贪佛，久负勤苦？汝是

我女，故语汝耳。” 

龙施对曰：“不如父言，罗汉与佛虽俱度世，

功德不同。佛智大度，如十方空，度人无极。罗

汉智少，若一时耳。何有高才乐于少者？” 

魔复言：“未曾闻女人得作转轮圣王，况乃

欲得作佛？佛道长久，不如求罗汉早取泥洹。” 

龙施报言：“我亦闻女人不得作转轮圣王，

不得作帝释，不得作梵王，不得作佛。我当精进，

转此女身3，意念4作男子身。盖闻天下遵5行菩萨

道亿劫不懈者，后皆得作佛。” 

魔见女意不转，益用愁毒，更作恶6教言：“作

菩萨行者，当不贪于世间，不惜于寿命。今汝精

进，能从楼上自投于地者，后可得佛。” 

龙施念言：“今我见佛，乃自爱欲菩萨道。

父有教，以精进弃身可得佛道，我何惜此危脆之

命？” 

女即于栏边，叉手向佛言：“我今自归天中

之天，以一切愍7念，知我所求。请弃躯命，不

                                                             
3 大正藏：女身竟；永乐北藏及龙藏：女身 
4 大正藏：受；永乐北藏及龙藏：意念 
5 大正藏：尊；永乐北藏及龙藏：遵 
6 大正藏：急；永乐北藏及龙藏：恶 
7 大正藏：慜；永乐北藏及龙藏：愍 

舍菩萨。以身施佛，愿而散华以。”便纵身自投

楼下。于空中未及至地，女身则化成男子。 

时，佛乃笑，五色光从口出，照一佛刹，还

从顶入。贤者阿难长8跪问言：“佛不妄笑，愿闻

其意！” 

佛言：“阿难，汝见此女自投空中，化成男

子不？” 

对曰：“见。” 

佛言：“此女乃前世时，以事万佛，后当供

养恒沙如来，却至七亿六千万劫当得作佛，号名

龙盛，其寿一劫。般泥洹后，经道兴盛半劫乃灭。

时佛说法，当度九十七亿万人，令得菩萨及阿罗
9汉道。是时，人民饮食当如第二忉利天上。” 

于是，龙施身住佛前，报父母言：“愿放舍

我，得作沙门！”父母即听。 

诸家亲属合五百人，及八百天神，见女人龙

施化成男子，皆发无上正真道意。魔王见众人求

佛，更多忧愁不乐，惭愧而归。 

佛说是时，莫不欢喜。 

佛说龙施女经  

                                                             
8 大正藏：前；永乐北藏及龙藏：长 
9 大正藏：罗；永乐北藏及龙藏：阿罗 

 结诵仪 

补阙圆满真言 

（三遍） 

唵.呼嚧呼嚧.社曳穆契.莎诃. 

普回向真言 

（三遍） 

唵.娑麼啰.娑麼啰.弭麼曩.萨嚩诃.摩诃斫

迦啰嚩吽. 
 

（合掌三称） 南無本师释迦牟尼佛

（合掌三称） 南無护法诸天菩萨

回向偈 

（一遍） 

愿以此功德 庄严佛净土 

上报四重恩 下济三途苦 

若有见闻者 悉发菩提心 

尽此一报身 同生极乐国 
 

十方三世一切佛．一切菩萨摩诃萨．摩诃般

若波罗蜜 

三皈依 

（一遍） 

自皈依佛，当愿众生，体解大道，发无上心；

自皈依法，当愿众生，深入经藏，智慧如海；自

皈依僧，当愿众生，统理大众，一切无碍。和南

圣众。 
 

 

 

 

 

 

 

 

 

 

 

 

 

 

 

 

 

 

 

 

 

 

 

 

 
此咒置经书中可灭误跨之罪 

